
kombali di tempatnja, marika lantas sama doedoek moelain membatja kitab doa lagi.

Itoe hari soeda djadi malem, besoek pagi ada harian ka'toedjoe, njang soembajangan itoe soeda terbikin, Hian Tjong ada mempersembahken sepoetjoek soerat, aken ondang Keizer dateng soembajang, Keizer setelah trima Padri kepala poenja ondangan, ija lantas adjak sa'isi astana, bersama sanak kaloearganja, dengen Ambtenaar-Ambtenaarnja njang berpangkat besar dan ketjil, semoea ter'adjak dateng di itoe tempat soembajangan.

Itoe pagi sa'besar dan lebarnja pekarangan klenteng, soeda djadi penoeh sama orang-orang nonton dan Poenggawanja Keizer, marika sama nonton itoe soembajangan njang selamanja beloen taoe terliat, dan beloen taoe kedjadian, njang soewatoe soembajangan atawa sedekahan ada terbikin begitoe besar, dan ratoesan Padri-Padri sama membatja doa, sahingga kedengeran ramee soewaranja, lantaran ini soembajangan ada mengerakken hatinja orang-orang sadalem iboe kota, dan seloeroeh tanah Tjiena, semoeanja pada kepengin aken berboewat kabaik'än, dan boewang segala kelakoeannja njang djahat, sebab dari itoe maka Baginda Keizer Lie Sie Bien poenja nama djadi tersoehoer di koelilingan tempat, sahingga di ini djaman ada terpoedji dan terhormat sekali.

Baik kita bijarken sadja orang-orang njang lagi menonton itoe soembajangan, pembatjakoe!

